
Ipar Baltza da Erlea Maneros Zabalak Carreras Mugica galerian izango duen bakarkako
bosgarren erakusketa. Lan batek eman dio izena erakusketa osoari: Ipar Baltza, itsas
eta meteorologiako euskarazko terminoa, ipar-haize zakarrari dagokiona, maiz itsaso
zakarrekin eta baldintza klimatiko txarrekin lotuta dagoena.

The Revolt of Form | (2026) ur gainean tinta esekiz egindako 350 monotipoen serie
bat da. Obrak zenbait hilabetetan egin ditu, eta agerian jartzen dute nola manipulatzen
dituen Maneros Zabalak uraren dentsitatea, tenperatura eta sakonera, eta, orobat,
tinta- eta euskarri-mota, orrialde bakoitzean sortzen dituen itxura objektualeko formak
uzkurtzeko edo zabaltzeko. Serialitatearen eta metaketaren bidez, piezek eraikitzen
duten egiturak zeinuen alfabeto bat iradokitzen du. Estanpa bakoitzak tentsio bat
erakusten du ikusleak formei esanahia emateko bultzadaren eta ideia abstraktu
batekiko erakarpenaren artean.

The Revolt of Form Il (2026) lanean, Maneros Zabalak uretan oinarritutako prozesu bera
erabiltzen du. Kasu honetan, orrialde bakoitza bertikalki zeharkatzen duen forma bat du
ardatz, inguruan duen mundu naturalari erreferentzia eginez.

Orientalisms (2010) lanean, 2001 eta 2005 urteen artean AEBko egunkarietan
argitaratutako irudiak jartzen ditu ilusio optikoen marrazkien ondoan. Obrak irudien
deskonstrukzio formalak dira, hain zuzen, hedabide handiek AEBko publikoari
dokumentu gisa eta Ekialde Ertaineko gatazken errealitatearen leiho gisa aurkeztutako
irudienak. Aditzera ematen dute nola estilizatzen eta moldeatzen duten editoreek
irudikapena prentsako argazkietan, gertakarien pertzepzio publikoan eragiteko, irudiari,
enkoadraketari, koloreari, konposizioari, tamainari eta bestelakoei buruzko erabakien
bidez. Lanak analisi pseudobisual moduko bat antzeratzen du, eta irudi horien
estetikari buruzko hipotesiak proposatzen ditu, mendebaldeko artearen historiako
estiloei -XIX. mendeko erromantizismoari, klasizismoari, orientalismoari, besteak
beste- buruzko erreferentziak iradokiz, eta ilusio bisualekin konparazioak eginez.
Egokia izan edo irudimenaren bitxikeria zentzugabea izan, obrak desnaturalizatu
egiten ditu irudi horiek, jatorrizko testuingurutik aterata, eta behartzen gaitu haien
nolakotasun formalen begirada kritikoa egitera, prentsa idatziaren artikuluen ondoko
ilustrazio gisa hartu ordez, eskubide 0soz gure pertzepzioa eratzen duten elementu
gisa hartuz. Orientalisms lanean aztertzen du irudi horien estetikak bere subjektuak
homogeneizatzeko duen modua, edertasunera eta bikaintasunera joz, gerra bere
audientzientzat onargarria eta, are gehiago, ulergarria izan dadin lortzeko.

Ipar Baltza (2026) hiru kanaleko bideo-instalazio bat da. Tintaren portaera
dokumentatzen du kristalarekin kontaktuan jartzen denean eta irudi digitalak hartzeko
prozesuan eskaner batetik pasatzen denean. Maneros Zabalak diapositibak makinaren
barrualdera garraiatzen dituen erretiluaren gertaera fisikoa erregistratzen du:
marruskaduraren soinua eta erretilu beltzaren forma. Bideoak mugimendu horizontal
batean hedatzen dira, ikusizko eta soinuzko patroi erritmiko batek egituratzen ditu, une
iheskorrak hartzen baititu agertzen eta desagertzen diren formetan. Grabazio horien
ondoan, Maneros Zabalaren estudioko eszenak agertzen dira, non kriskitin-suge bat
naturaltasunez mugitzen den objektuen artean. Kriskitin-sugeak esanahi sinboliko
kontraesankorrak ditu obra honetan. Eszenek arriskuaren aukera sortzen dute: animalia
pozoitsua da, basatia, beldurgarria eta urrun eduki beharrekoa. Baina irudiek aukera
hori gezurtatzen dute, eta naturaltasuna eta bizikidetza erakusten dituzte, animalia
lasai, etxekotu gisa aurkeztuz, mugimendu askean dabilela, etxekotasuna eta mehatxua
elkarren gainean jartzen diren unea nabarmenduz. Amerikako Iraultzan, Benjamin
Franklinek eta beste batzuek kriskitin-sugea erabili zuten kolonien ikur gisa: erne

eta arriskutsua. Franklinen “Join, or Die” binetak (Batu edo hil) suge segmentatu bat
erabili zuen batasun koloniala irudikatzeko. Sinbolismo hori testuinguru garaikideetan
berreskuratu da, bereziki mugimendu libertarioetan (“Don’t Tread on Me” bandera, “No
me pises”) eta mugimendu politiko kontserbadore batzuetan, baita arlo militarrean
ere. [konografia hori ageri-agerian dago artistaren inguruan, Marine Corps Air Ground
Combat Center-etik gertu bizi baita, Twentynine Palms-en.

